


ԳՈՐԾԱՐԱՐ ԵՎ ՆԵՐԴՐՈՒՄԱՅԻՆ ՄԻՋԱՎԱՅՐ
· ՀՀ Կառավարության կողմից հաստատվել է «Հայաստանի գործարար միջավայրի 2019 թվականի միջոցառումների ծրագիրը», որով  սահմանվել են միջոցառումներ՝ ուղղված հարկային և մաքսային վարչարարության պարզեցմանը, սնանկության գործընթացի բարելավմանը, վարկերի տրամադրման ոլորտում ժամանակատարության կրճատմանը, փոքր բաժնետերերի շահերի պաշտպանությանը, դատական գործընթացների ժամկետների կրճատմանը, էլեկտրականության միացման, շինարարական թույլտվությունների ստացման, ընկերությունների գրանցման գործընթացների  դյուրինացմանը և այլն: Նշված միջոցառումների իրականացման արդյունքում կթեթևացվի աճի մեծ պոտենցիալ ունեցող ոլորտներում առկա վարչարարական և ֆինանսական բեռը` միաժամանակ ապահովելով վերջին տարիներին հաջողություններ գրանցած ոլորտների զարգացումը, իսկ դրա արդյունքում նաև՝ կբարելավվի ՀՀ դիրքը՝ ՀԲ-ի «Գործարարությամբ զբաղվելը» զեկույցում:
· Ազգային ժողովն ընդունել է փոքր բաժնետերերի շահերի պաշտպանությունն ապահովելու և դրա արդյունքում նաև Համաշխարհային բանկի «Գործարարությամբ զբաղվելը» զեկույցի  «փոքր բաժնետերերի շահերի պաշտպանություն» ցուցիչի մասով Հայաստանի դիրքի առաջընթացը ապահովելու նպատակով ՀՀ տնտեսական զարգացման և ներդրումների նախարարության կողմից մշակված համապատասխան օրենքներ: Մասնավորապես՝ օրենքով նախատեսվել են հետևյալ բարեփոխումները.
· դուստր և կախյալ ընկերություններին արգելվել է գնել հիմնական ընկերության թողարկած բաժնետոմսերը․
· խստացվել է արտոնյալ բաժնետոմսերով նախատեսված իրավունքների սահմանափակման ընթացակարգը․
· սահմանվել է տարեկան և միջանկյալ շահութաբաժինները վճարելու վերջնաժամկետ։
·  սահմանվել է բաց բաժնետիրական ընկերության տնօրենների խորհրդի անկախ անդամների նվազագույն թիվը․
· ներդրվել է բաց բաժնետիրական ընկերության տնօրենների խորհրդին կից աուդիտի հանձնաժողովի ինստիտուտը։
· ներդրվել է բաժնետիրական համաձայնագրի գաղափարը։
· Մշակվել և ՀՀ վարչապետի աշխատակազմ է ներկայացվել շինարարական թույտվությունների ստացման պրոցեսում ավարտական ակտի և ավարտված շինության պետական գրանցման ընթացակարգի պարզեցումը նախատեսող որոշման նախագիծը: Մասնավորապես՝ նախագծով առաջարկվում է սահմանել այնպիսի ընթացակարգ, որի համաձայն կառուցապատողը ավարտական ակտի ստացման համար ավարտական ակտի հանձնաժողով ինքնուրույն ձևավորելու փոխարեն կդիմի ՏԻՄ, որպեսզի վերջինս ձևավորի ընդունող հանձնաժողովը և փաստագրումը իրականացվի մեկ այցելությամբ՝ բոլոր ներկայացուցիչների մասնակցությամբ։ Միաժամանակ, ներկայումս ավարտական ակտը տրվում է կառուցապատողին կառուցված շինության պետական գրանցմանը ներկայացնելու նպատակով։ Առաջարկվում է սահմանել, որ ավարտական ակտը հաստատվելուց հետո, այն անմիջապես ՏԻՄ-ի կողմից ներկայացվի  ՀՀ անշարժ գույքի կադաստրի կոմիտե սեփականության գրանցման համար՝ առանց կառուցապատողի կողմից վերջինիս դիմելու։
· Կորպորատիվ կառավարման կանոնակարգի կիրառման դաշտի ընդլայնման նպատակով նախատեսվում է վերանայել Կորպորատիվ կառավարման կանոնակարգը, մշակել կանոնակարգի ներդնման ուղեցույցը և մինչև տարեվերջ, վերանայված կանոնակարգի հիման վրա, նախաձեռնել օրենսդրական փոփոխություններ:  
· Մշակվել և շրջանառության մեջ է դրվել Հանրային քննարկումների կազմակերպման և անցկացման կարգում համապատասխան փոփոխություն նախատեսող իրավական ակտի նախագիծ, որն ուղղված է որոշումների կայացման գործընթացին մասնավոր հատվածի մասնակցության ապահովմանը։ Նախագծով սահմանվում է, որ յուրաքանչյուր պետական կառավարման մարմին իր կայքում եռամսյակային պարբերականությամբ պետք է հրապարակի շահագրգիռ անձանց հետ հանդիպումների, բաց լսումների, քննարկումների, հասարակական հարցումների, ինչպես նաև հեռահաղորդակցության հնարավոր միջոցներով հանրային քննարկումների և դրանց արդյունքների, այդ թվում՝ խորհրդատվությունների և դրանց մասնակիցների թվի, ստացված առաջարկությունների քանակի, դրանցից ընդունվածների վերաբերյալ տեղեկատվությունը։ Որոշմամբ ՀՀ արդարադատության նախարարին հանձնարարվել է մշակել և հաստատել առերես հանրային քննարկումների վերաբերյալ գրավոր արձանագրությանը ներկայացվող պահանջները։ Նախագիծը մշակող մարմինը միասնական կայքում իրավական ակտի նախագծի հանրային քննարկում սկսելու պահից պետք է բացի խնդրագիր։
· Եվրասիական միջկառավարական խորհրդի վերջին նիստի ժամանակ ստորագրվել է որոշում, համաձայն որի Ռուսաստանի, Հայաստանի և Ղրղզստանի տնտեսավարող սուբյեկտների և պետական իրավասու մարմինների  անդրսահմանային տեղեկատվական համագործակցության ժամանակ կարող են օգտագործվել էլեկտրոնային թվային ստորագրության ազգային կրիպտոգրաֆիկ ստանդարտներ:  Արդյունքում այս փոփոխությունը հնարավորություն է ընձեռելու ՀՀ տնտեսավարող սուբյեկտներին մասնակցելու  ՌԴ տարածքում կազմակերպվող պետական գնումներին։ Մասնակցության նախապայման է նաև իրավաբանական անձանց էլեկտրոնային կնիք ունենալը, ինչի կապակցությամբ համապատասխան օրենսդրական նախագիծը շրջանառվում է:
· Սպառողների շահերի պաշտպանության անհրաժեշտությամբ պայմանավորված՝ մշակվել և ՀՀ վարչապետի աշխատակազմ է ներկայացվել համապատասխան օրենսդրական փաթեթը, որով սահմանվել է, որ վաճառողը սպառողներին տեսանելի վայրում պետք է փակցնի տեղեկատվություն՝ սպառողի կողմից պատշաճ որակի ոչ պարենային ապրանքը փոխարինելու և վերադարձնելու պայմանների վերաբերյալ, ինչպես նաև Հայաստանի Հանրապետության կառավարության կողմից սահմանված նմանօրինակ ապրանքներով փոխարինելու կամ վերադարձնելու ոչ ենթակա պատշաճ որակի ոչ պարենային ապրանքների անվանացանկը։
· Վարչապետի աշխատակազմ է ներկայացվել համապատասխան օրենսդրական փաթեթ, որով առաջարկվում է հստակեցնել և առավել մանրամասն սահմանել առևտրի իրականացման վայրի կազմակերպչի և վաճառողի իրավունքներն ու պարտականությունները,  մասնավորապես սահմանվում է, որ առևտրի իրականացման վայրի կազմակերպիչը պարտավոր է ապահովել․
1. Ինտերնետային կայքի առկայությունը, որում ոչ ուշ, քան ամսական պարբերականությամբ հրապարակվում է առևտրի իրականացման վայրի հատակագիծը՝ ըստ համարակալված վաճառատեղերի, որը պարունակում է նշում ինչպես զբաղեցված, այնպես էլ ազատ վաճառատեղերի վերաբերյալ։
2. Փակ վաճառատեղերում և ապրանքային պահեստներում (առկայության դեպքում) ապրանքներն անվնաս, առանց ապրանքային տեսքի և սպառողական հատկանիշների կորստի պահելու հնարավորությունը։
3. Վաճառատեղի (այդ թվում` առևտրի օբյեկտի) տրամադրման համար օրենքով նախատեսված պայմանների ապահովման նպատակով լրացուցիչ վճարներ չգանձելը․
· Մշակվել և ներկայացվել է տնտեսական մրցակցության բնագավառում իրավախախտումների համար նախատեսված պատասխանատվության միջոցների հստակեցմանը, միատեսակ կիրառման ապահովմանը և պատասխանատվություն կիրառող մարմնի հայեցողական լիազորությունների սահմանափակմանն ուղղված համապատասխան օրենքի նախագիծ, որով առաջարկվում է.
1. Վերացնել տուգանքների չափերի մասով կիրառվող «մինչև» ձևակերպումը՝ հստակեցնելով կիրառվող տուգանքի չափերը։
2. ՀՀ տնտեսական մրցակցության պաշտպանության հանձնաժողովին հնարավորություն ընձեռել իր որոշմամբ նշանակելու նախատեսված տուգանքի չափերից ավելի ցածր տուգանքի չափ՝ այն պարագայում, երբ վերջինս կարողանա հստակ հիմնավորել ավելի ցածր տուգանք նշանակելու նպատակահարմարությունը՝ հաշվի առնելով տվյալ իրավախախտման բնույթը, տևողությունը, իրավախախտման հնարավոր կամ փաստացի ազդեցությունը շուկայում մրցակցային իրավիճակի կամ սպառողների շահերի վրա, տվյալ տնտեսվարող սուբյեկտի կողմից սույն օրենքի խախտումների կրկնակիությունը, տնտեսվարող սուբյեկտի դիտավորության աստիճանը, տնտեսվարող սուբյեկտի կողմից իրավախախտում կատարելու շարժառիթները և հանգամանքները, տնտեսվարող սուբյեկտի կողմից իրավախախտում կատարելու փաստն ընդունելու կամ Հանձնաժողովի հետ համագործակցելու հանգամանքը, տնտեսվարող սուբյեկտի վրա նշանակվող տուգանքի հնարավոր ազդեցությունը, տվյալ տնտեսվարող սուբյեկտի գործունեության ոլորտը և (կամ) տնտեսվարող սուբյեկտի պատմությունը և այլն։  
· Մշակվել և շրջանառության մեջ են գտնվում «Չափումների միասնականության ապահովման մասին» օրենքի փոփոխությունները. առաջարկվում է իրավաբանական անձին ստուգաչափման իրավունքի տրամադրումը փոխարինել հավատարմագրման պահանջով։ Ներկայումս այն իրականացվում է կառավարության կողմից` չափագիտության լիազոր մարմնի ներկայացմամբ։
· Ներկայացվել է ապաքրեականացման օրենդսրական փաթեթ, որի նպատակն է տնտեսական գործունեության ոլորտում նվազ հանրային վտանգավորություն ունեցող իրավախախտումների ապաքրեականացումը, մասնավորապես առաջարկվում է ամբողջությամբ ապաքրեականացնել ակցիզային դրոշմանիշերով և դրոշմապիտակներով չդրոշմավորմած կամ դրոշմավորման կանոնների խախտմամբ ապրանքների իրացման դեպքերը:
· 2019 թվականի հունվար-ապրիլ ժամանակահատվածում մաքսատուրքից ազատման արտոնությունից օգտվել են 15 ընկերություն: Ներկայացված  ներդրումային ծրագրերի շրջանակներում նախատեսված է շուրջ 153,5 մլն ԱՄՆ դոլարի ներդրում և 960 նոր աշխատատեղի ստեղծում:
· Տրամադրվել է 4 թույլտվություն` ներդրումային ծրագրի շրջանակներում ապրանքների ներմուծման դեպքում մաքսային մարմինների կողմից հաշվարկված ավելացված արժեքի հարկի գումարների վճարման ժամկետի երկարաձգման: Հավանության արժանացած  ծրագրերի շրջանակներում 3 տարվա ընթացքում նախատեսվում է կատարել  ընդհանուր առմամբ 15.87 մլրդ ՀՀ դրամի ներդրումներ և ստեղծել 282 աշխատատեղ: Նախարարությունը կներկայացնի պետական աջակցության գործիքակազմից արտոնություն ստանալու կարգի փոփոխություն՝ ուղղված ընկերությունների հաշվետվողականության և պատասխանատվության բարձրացմանը, ինչպես նաև արտոնությունն ավելի հասցեական և արդյունավետ դարձնելուն:
· Կառավարության ներդրումային և արդյունաբերական քաղաքականությունների վերանայման գործընթացի շրջանակներում կվերհանվեն այն 3-5 ոլորտները, որոնցից յուրանքանչյուրն ունի մինչև 1 մլրդ ԱՄՆ դոլարի արտահանման հասնելու ներուժ։ ՄԱԿ-ի Առևտրի և Զարգացման Համաժողովի (UNCTAD) կողմից իրականացվող վերլուծության ընթացքում նախանշվելու են այդ նպատակին ուղղված միջոցառումները:  Արտահանման մրցունակությունը մեծապես կախված է կազմակերպությունների արտադրողականությունից, որն իր հերթին արդյունք է ժամանակակից ինովացիոն լուծումների և տեխնոլոգիաների կիրառության։ Ասիական զարգացման բանկի հետ համատեղ մեկնարկել են համապատասխան ռազմավարության մշակման աշխատանքները: Հիմք ընդունելով փաստահենք քաղաքականության սկզբունքը՝  նախատեսվում է 200-250 ընկերությունների շրջանում հետազոտության իրականացում` առկա տեխնոլոգիական կարողությունների գնահատման, խնդիրների բացահայտման և տեխնոլոգիական վերազինման գործիքակազմի մշակման նպատակով:
· Պետական կառավարման համակարգի մարմինների կողմից հավաքագրված ներդրումային առաջարկները կենտրոնանում են ՀՀ տնտեսական զարգացման և ներդրումների նախարարությունում, որտեղ գույքագրվում են դրանց վերաբերյալ կարիքները,  իրականացման ընթացքը, բացահայտվում են խոչընդոտները, և ամփոփված տեղեկատվությունը ամենշաբաթյա պարբերականությամբ ներկայացվում է ՀՀ վարչապետի աշխատակազմ: Ներդրումային ծրագրերը ներկայացված են ինչպես օտարերկրյա, այնպես էլ տեղական ներդրողների կողմից: Ներկայումս առկա է 57 ներդրումային ծրագիր` շուրջ 2.7 մլրդ ԱՄՆ դոլարի ներդրումներով, որոնցից 38-ը իրատեսական կամ կարճաժամկետ կտրվածքով ներդրումների իրականացման հնարավորություն ունեցող ծրագրերն են (շուրջ 1.2 մլրդ ԱՄՆ դոլար արժողությամբ), իսկ 19-ը՝ նախնական կամ երկարաժամկետ կտրվածքով ներդրումների իրականացման հնարավորություն ունեցող ծրագրերը (շուրջ 1.5 մլրդ ԱՄՆ դոլար արժողությամբ):
· Ծրագրերը հիմնականում էներգետիկայի (6 ծրագիր` շուրջ 396 մլն ԱՄՆ դոլար արժողությամբ), մշակող արդյունաբերության (12 ծրագիր` շուրջ 1022.4 մլրդ ԱՄՆ դոլար արժողությամբ), ենթակառուցվածքների (4 ծրագիր` շուրջ 170 մլն ԱՄՆ դոլար արժողությամբ), կառուցապատման (14 ծրագիր` շուրջ 699 մլն ԱՄՆ դոլար արժողությամբ), զբոսաշրջության (4 ծրագիր` շուրջ 192 մլն ԱՄՆ դոլար արժողությամբ)  և տեղեկատվական տեխնոլոգիաների (4 ծրագիր` շուրջ 54 մլն ԱՄՆ դոլար արժողությամբ) և այլ ոլորտներում են:
· Մշակվել և շրջանառության մեջ է դրվելու ներդրումային հետաքրքրություն ունեցող պետական գույքի օտարման նախապատրաստական աշխատանքների իրականացումը կանոնակարգող ՀՀ կառավարության որոշման նախագիծ։
· Ազգային ժողովում քննարկման փուլում է «Պետական տուրքի մասին» օրենքում փոփոխություններ և լրացումներ կատարելու նախագծի փաթեթը, որով առաջարկվում է ցեմենտի ներմուծումը սահմանել որպես ծանուցվող գործունեություն և գանձել պետական տուրք, որի նպատակն է հավասար մրցակցային պայմաններ ստեղծել տեղական արտադրողների և ներմուծողների համար: Նախագիծն ընդունվել է առաջին ընթերցմամբ և որոշում է կայացվել հանրային լայն քննարկումներ ծավալել մինչև երկրորդ ընթերցում՝ հնարավոր բոլոր հետևանքերը ճիշտ գնահատելու և լավագույն լուծումները գտնելու նպատակով։
· 2019թ. ապրիլի 4-ին Մոսկվայում կայացել է ՀՀ-ի և ՌԴ-ի միջև տնտեսական համագործակցության միջկառավարական հանձնաժողովի 19-րդ նիստը, որի ընթացքում քննարկվել են ՌԴ Պետական գանձարանից (Гохран) Հայաստանի ադամանդագործական ձեռնարկություններին չմշակված բնական ալմաստների մատակարարումների հետ կապված հարցերը և ձեռք է բերվել պայմանավորվածություն նախկինում ռուսական կողմի պահանջով ալմաստ մշակող հայկական ընկերություններից ապահովադիր վճարի փոխարեն մշակել այլ մեխանիզմներ: Նախատեսվում է համապատասխան Համաձայնագիրը ստորագրել մինչև 2019թ. նոյեմբեր:  
· [bookmark: _Toc530498754]Հագուստի, կոշիկի և կաշվե իրերի ոլորտներում գործող ՓՄՁ կազմակերպությունների համար ծախսատար նոր տեխնոլոգիաները  հասանելի դարձնելու նպատակով մինչև տարեվերջ կգործարկվի թեթև արդյունաբերության ոլորտի կազմակերպություններին բարձրորակ կադրեր և տեխնոլոգիաներ ապահովող ծառայությունների կենտրոնը: Կենտրոնին ՀՀ կառավարությունը կապահովի համապատասխան տարածքով:
ՓՈՔՐ ԵՎ ՄԻՋԻՆ ՁԵՌՆԱՐԿԱՏԻՐՈՒԹՅՈՒՆ
· «Աջակցություն ՓՄՁ սուբյեկտներին» 2019 թվականի ծրագրի շրջանակներում Հայաստանի ՓՄՁ ԶԱԿ-ի կողմից սկսնակ և գործող ՓՄՁ սուբյեկտների տրամադրվել է  աջակցություն հետևյալ ուղղություններով.
· Սկսնակ գործարարների ձեռներեցությանն աջակցություն` 57 ձեռնարկատեր անցել են բիզնես ուսուցման ծրագրեր Հայաստանի Հանրապետության 4 մարզերում՝ Կոտայք, Արագածոտն, Վայոց Ձոր և Շիրակ։
· Վայոց Ձորում անցկացված սննդի անվտանգության ոլորտային տեխնոլոգիական դասընթացի շրջանակներում վերապատրաստվել է 11 ձեռնարկատեր։
· Սկսնակ և գործող ՓՄՁ սուբյեկտներին վարկային երաշխավորությունների տրամադրում` 4, ինչպես նաև հաստատվել և ֆինանսավորման ընթացիկ փուլում են գտնվում 25 սկսնակ գործարարների ծրագրեր։
· Ոլորտային աջակցության շրջանակներում դրամաշնորհների տրամադրում` 4։
· ՓՄՁ միջազգայնացում՝ 50։
· Արտերկրում ձեռնարկատիրական փորձի փոխանակման մասնակցություն՝ 2 գործարարի համար: Էրասմուս երիտասարդ ձեռնարկատերրի համար ծրագրի մրցանակաբաշխության արդյունքում ՓՄՁ ԶԱԿ-ի կողմից աջակցություն ստացած կին գործարարը հաղթող է ճանաչվել Լավագույն սկսնակ ձեռնարկատեր անվանակարգում՝ 7000 կին գործարարների շրջանում: 
· «Զրոյից» բիզնես ստեղծելու ձգտում ունեցող քաղաքացիների աջակցության նպատակով սեպտեմբերին կմեկնարկի գիտելիքային առցանց հարթակը, որը կպարունակի ձեռնարկատիրության գործունեության պլանավորման, մեկնարկի, կառավարման և ընդլայման փուլերում գտնվող բոլոր ՓՄՁ-երի համար անհրաժեշտ տեղեկատվականություն և խորհրդատվություն: Հարթակի բաժիններում պարբերաբար կպատրաստվեն և կտեղադրվեն ձեռնարկատիրությանն առնչվող թեմատիկ ուսուցողական և պարզաբանող տեսանյnւթեր, օրինակելի բիզնես մոդելներ և ձեռնարկներ, կունենա գործարար ծրագրերի մշակման առցանց գործիք: 
·  Մինչև 2019թ․ հոկտեմբեր ՀՀ կառավարության քննարկմանը կներկայացվի ՓՄՁ զարգացման ռազմավարության նախագիծը:  Ռազմավարության մշակման փուլում բոլոր շահառուների կարիքների արտացոլման և տարբեր ծրագրերի միջև սիներգիայի ապահովման նպատակով ՏՀԶԿ մասնագետների մասնակցությամբ կազմակերպվել են «Աջակցություն Հայաստանի ՓՄՁ զարգացման ռազմավարությանը» թեմայով քննարկումներ։
[bookmark: _Toc530678229]ԱՐՏԱՀԱՆՄԱՆ  ԽԹԱՆՈՒՄ
· ՀՀ արտահանմանն ուղղված արդյունաբերական քաղաքականության ռազմավարությամբ նախատեսված միջոցառումների իրականացման պետական աջակցություն ծրագրի շրջանակներում` 2019 թվականի ընթացքում ապահովվել է 53 հայկական ընկերությունների մասնակցությունը 4 միջազգային ոլորտային ցուցահանդեսներին, ինչպես նաև կազմակերպվել է մեկ` հայ-բուլղարական գործարար համաժողովը: Մասնավորապես` 
· էլեկտրոնիկայի ոլորտի ցուցահանդեսում (Լաս Վեգաս)` 1 ընկերություն, 
· սննդարդյունաբերության ոլորտ (Մոսկվա)` 32 ընկերություններ, 
· թեթև արդյունաբերության և նորաձևության ոլորտ (Մոսկվա)` 12 ընկերություններ 
· Կաշվե իրերի և կոշիկի արտադրության ոլորտ (Մոսկվա)` 8 ընկերություններ, 
· 2019 ապրիլի 3-ին Հայաստանի Հանրապետությունը վավերացրել է ԵԱՏՄ-Իրան ազատ առևտրի գոտու ձևավորմանն ուղղված ժամանակավոր համաձայնագիրը: Փաստաթուղթն Իրանի և ԵԱՏՄ-ի միջև ազատ առևտրի գոտու ստեղծման առաջին փուլն է: Ժամանակավոր համաձայնագիրը կնքվում է երեք տարի ժամկետով, որի ընթացքում կողմերը պետք է համաձայնության գան ազատ առևտրի գոտու մասին լիարժեք համաձայնագրի կնքման հարցում: Նշված Ժամանակավոր համաձայնագիրը սահմանափակ ապրանքային անվանացանկով և ազատականացման մակարդակով համաձայնագիր է: Վերջինիս նպատակը կողմերի համար փոխշահավետ առևտրի իրականացումն է: Համաձայնագրում նախատեսված է ԻԻՀ սակագնային պարտավորությունների նվազեցում մինչև գործող մաքսատուրքերի 75%-ի չափով: Համաձայնագրում ներառված ՀՀ-ի համար արտահանման հետաքրքրություն ունեցող հիմնական ապրանքներն են իրենց համապատասխան նվազեցումներով՝  տավարի միս /26%-10%/,  հանքային և գազավորված ջրեր /55%-14%/, հանքային և գազավորված ջրեր, որոնք պարունակում են շաքարի կամ այլ քաղցրացնող կամ համաբուրավետիչ նյութեր /55%-14%/, ոչ ոգելից խմիչքներ /55%-14%/, շոկոլադ և կակաո պարունակող սննդամթերք /55%-20%/, հրուշակեղեն /55%-20%/, դեղամիջոցներ /25%-12.5%/, կուտակիչներ /55%-38.5%/ և տրիկոտաժե արտադրանք /55%-38.5%/:
· 2019 թվականի մարտին ավարտվել են ԵԱՏՄ-ի  և Սերբիայի միջև ազատ առևտրի գոտու մասին համաձայնագրի կնքման շուրջ տարվող բանակցությունները: Ներկայումս կողմերն իրականացնում են Համաձայնագրի ներպետական համաձայնեցման համար անհրաժեշտ ընթացակարգերը: Հաշվի առնելով, որ Սերբիայի Հանրապետության հետ ԵԱՏՄ երեք երկրների /ՌԴ, Բելառուսի Հանրապետություն, Ղազախստանի Հանրապետություն/ կողմից արդեն իսկ կնքված են երկկողմանի ազատ առևտրի համաձայնագրեր, նշված Համաձայնագրի կնքման հիմնական նպատակն է Հայաստանի Հանրապետության և Ղրղզստանի Հանրապետության համար նոր առևտրային հնարավորությունների ստեղծումը, որոնք մինչ այժմ հիմնականում հանդիսացել են սերբական ապրանքներ ներմուծողներ և նրանց արտահանման հնարավորությունները էականորեն սահմանափակ են եղել: Նշված համաձայնագրի կնքման արդյունքում կընդլայնվի համաձայնագրերի կողմ հանդիսացող երկրների շուկաների արտոնյալ պայմաններով հասանելիությունը: Համաձայնագրով նախատեսվում է ԵԱՏՄ անդամ պետությունների սակագնային քվոտայի տրամադրում ծխախոտային արտադրանքի և ոգելից խմիչքների մասով, որի շրջանակներում նախատեսվում է մաքսատւրքի դրույքաչափի իջեցում  /24.1%-0%/:
· 2019 թվականի մարտին ավարտվել է Եվրասիական տնտեսական միության և Սինգապուրի Հանրապետության միջև ազատ առևտրի գոտու մասին համաձայնագրի կնքման շուրջ տարվող բանակցային 7-րդ փուլը: Համատեղ բանակցային պատվիրակությանը հանձնարարվել է Սինգապուրի Հանրապետության հետ բանակցություններն ավարտել ս.թ. հունիսից ոչ ուշ: Հաշվի առնելով Սինգապուրի Հանրապետության առևտրատնտեսական առանձնահատկությունները՝ բանակցություններ են տարվում ինչպես ապրանքների առևտրի, այնպես էլ ծառայությունների և ներդրումների իրականացման մասով։ Համաձայնագրի կնքման արդյունքում ապրանքների, ծառայությունների և ներդրումների շուկա մուտքի ազատականացման արդյունքում կձևավորվի Սինգապուրի հետ արտոնյալ առևտրի մասով փոխադարձ պարտավորությունների միասնական փաթեթ:
· 2019 թվականի ապրիլին տեղի ունեցած ԵԱՏՄ միջկառավարական խորհրդի նիստին հավանության է արժանացել «Արդյունաբերական կոոպերացիայի և տեխնոլոգիաների տրանսֆերի եվրասիական ցանց» նախագիծը։ Դրա հիմնական նպատակն է գործընկերության ձևավորման էկոհամակարգի ստեղծումը, փոքր և միջին ձեռնարկությունների ներգրավումը խոշոր արտադրողների շղթաներում, ինչպես նաև նորարարական գործընթացների խթանումը տեխնոլոգիաների տրանսֆերի միջոցով։
· ԵՄ «GSP+» առևտրային ռեժիմի շրջանակներում 2019թ. դիտանցման փուլի շրջանակներում պատրաստվել է ռեժիմի կիրառման նախապայման հանդիսացող 27 միջազգային կոնվենցիաների իրականացման վերաբերյալ փաթեթը՝ եվրոպական կողմին տրամադրելու նպատակով: ԵՄ GSP+ արտոնյալ առևտրային ռեժիմի ներքո «Գրանցված արտահանողների համակարգի»  շրջանակներում ուսումնասիրվել և «REX» համակարգում առաջին 4 ամիսներին գրանցվել են 14 կազմակերպություններ (արտահանման ոլորտներ՝ պղնձի հանքանյութ, պահածոներ, ալկոհոլային խմիչքներ, տեքստիլ արտադրանք, բնական և գազավորված ջրեր, մեղր): Ընդհանուր առմամբ, Հայաստանի Հանրապետությունից համակարգում գրանցվել է 50 արտահանող։ 
· Հաստատվել է Հայաստանի արտահանման ապահովագրական գործակալության /ՀԱԱԳ/  2019-2021 թվականների գործարար ծրագիրը, համաձայն որի թիրախային ցուցանիշ է սահմանվել 2019 թվականին և յուրաքանչյուր հաջորդ 2 տարիներին առնվազն 40 % ապահովագրական պորտֆելի աճ՝ նախորդ տարվա ցուցանիշների համեմատ, նույնը վերաբերում է նաև ապահովագրական վճարների ցուցանիշներին։ Ընդ որում, ՀԱԱԳ գործարար ծրագրով նախատեսված 2019թ․ առաջին ցուցանիշները գերակատարված են (ապահովագրական գումարը՝ նախատեսված էր 1,100,000,000 ՀՀ դրամ, փաստացին՝ 1,156,825,074 ՀՀ դրամ՝ աճը 5%; իսկ ապավահովագրական վճարը՝ նախատեսված էր 9.900.000 ՀՀ դրամ, փաստացին՝ 15,121,602 ՀՀ դրամ՝ աճը 53%), որի միտումը շարունակվում է նաև երկրորդ եռամսյակի համար (01․05․2019թ դրությամբ՝ ապահովագրական գումարը՝ 1,748,107,975 ՀՀ դրամ, ապավագրական վճարը՝ 22,022,903 ՀՀ դրամ)։

· ԵՄ բյուջետային աջակցության երեք ֆինանսավորման համաձայնագրերի տրանշների շրջանակներում տրամադրվել է 8.04 մլն եվրո գումար («Աջակցություն Հայաստանում մարդու իրավունքների պաշտպանությանը», «Հայաստանում պետական ֆինանսների քաղաքականության բարեփոխումների ծրագիր» և «Աջակցություն ՀՀ կառավարությանը՝ ուղղված ԵՀՔ գործողությունների ծրագրի իրականացմանը - փուլ II»): 
· Ստորագրվել է 31.250 մլն եվրո արժեքով «ԵՄ-ն Հայաստանի համար. տարածքային զարգացում» ֆինանսավորման համաձայնագիրը, որով նախատեսվում է Հայաստանի հյուսիսային մարզերում` Լոռիում, Շիրակում և Տավուշում խելացի և կայուն գյուղատնտեսության, նորարարական զբոսաշրջության և ստեղծագործական արդյունաբերության ուղղություններով աջակցել շուկայահեն վենչուրային ընկերություններին և փոքր ու միջին ձեռնարկություններին 2019թ. ԵՄ տարեկան գործողությունների ծրագրի շրջանակներում իրականացվել են 40 մլն եվրո արժեքով 3 նոր ֆինանսավորման համաձայնագրերի մշակման և ԵՄ կողմի հետ բանակցման աշխատանքները, որոնք գտնվում են ամփոփման փուլում: Համաձայնագրերով նախատեսվում են ծրագրեր համաչափ և ներառական տնտեսական աճի խթանման, հանրային շենքերում էներգախնայողության բարձրացման և Համապարփակ և ընդլայնված գործընկերության համաձայնագրի կիրարկման նպատակով տեխնիկական աջակցության տրամադրման ուղղություներով:
· Մեկնարկել են ԵՄ 2017թ. և 2018թ. տարեկան գործողությունների ծրագրերի շրջանակներում ստորագրված մոտ 77 մլն եվրո արժեքով 5 ֆինանսավորման համաձայնագրերի ներքո իրականացվող ծրագրերի ձևավորման աշխատանքները:

· «Կայուն զարգացման նպատակների ազգային նորարարական կենտրոնի» և Զբոսաշրջության կոմիտեի համագործակցության արդյունքում մեկնարկել է Travelinsights.am-ը՝ արհեստական բանականության հիմքով աշխատող առցանց գործիքը, որը թույլ է տալու ամբողջական պատկերացում կազմել Հայաստանում զբոսաշրջային վայրերի մասին` առցանց հարթակներում զբոսաշրջիկների թողած մեկնաբանությունների հիման վրա: Գործիքը հնարավորություն է տալիս բացահայտել զբոսաշրջիկների կողմից առավել մատնանշված խնդիրներն ու բացթողումները, որի արդյունքում իրականացվելու է փաստահենք զբոսաշրջային զարգացման քաղաքականություն, թիրախավորված մարքեթինգային միջոցառումներ, որն էլ նպաստելու է ոլորտի զարգացմանն ուղղված պետական միջոցների օգտագործման արդյունավետության աճին:
· Համաշխարհային բանկի հետ համատեղ մշակվել է հյուրանոցային ոլորտում ներդրումների ուղեցույցը (Hotel Investment Guidebook), որը նախատեսված է Հայաստանում հյուրանոցային ոլորտում օտարերկրյա ներդրումների խթանման և պոտենցիալ ներդրողներին ներկայացնելու համար։ Ուղեցույցը տրամադրում է ամբողջական վիճակագրական տեղեկատվություն ՀՀ-ի հյուրանոցային տնտեսության զարգացումների մասին, մատնանշում օտարերկրյա ուղղակի ներդրումների համար Հայաստանում բարենպաստ պայմանները և ներկայացնում առկա ներդրումային ծրագրերը:  
· Ապահովվել է Հայաստանի 14 զբոսաշրջային ընկերությունների համատեղ մասնակցությունը Բեռլինում կայացած «ITB Berlin – 2019» միջազգային զբոսաշրջային ցուցահանդեսին, որտեղ ներկայացվել է Հայաստանը` որպես գրավիչ և բարենպաստ զբոսաշրջային երկիր և հայկական զբոսաշրջային արդյունքը: Ցուցահանդեսին ներկայացված է եղել ավելի քան 180 երկիր, 10000-ից ավել մասնակից, 160000 այցելու: Այն հանդիսանում է լավագուն հարթակներից մեկը թիրախային շուկաներում Հայաստանի ճանաչելիության բարձրացման համար:
· Աջակցություն է ցուցաբերվել 2019 թվականի ապրիլի 29-ից հոկտեմբերի 7-ը Չինաստանի Պեկին քաղաքում անցկացվող Այգեգործության միջազգային ցուցահանդեսին: Մասնավորապես նախագծվել և դիզայներական լուծումներով է ապահովվել Հայաստանի տաղավարը, ներկայացվել են Հայաստանի այգեգործական մշակաբույսերը (ծիրան, նուռ, խաղող), որոնք ցուցադրվելու են ապրիլից հոկտեմբեր ամիսների ընթացքում: 
· Երկրի ճանաչողությանն ուղղված ռազմավարության իրականացման շրջանակներում նախատեսվում է աապահովել մասնակցությունը 3 միջազգային ցուցահանդեսի, 5 երկրից զանգվածային լրատվական միջոցների խմբերի ճանաչողական այցեր դեպի Հայաստան, երկրի ճանաչելիության բարձրացմանն ուղղված թվային մարկետինգային արշավների իրականացում:
· ՏԶՆՆ զբոսաշրջության կոմիտեի և ՌԴ Զբոսաշրջության դաշնային գործակալության միջև ստորագրվել է 2019-2021թթ․ համատեղ գործողությունների ծրագիրը: Այն միտված է երկու երկրների միջև զբոսաշրջային հոսքերի ավելացմանը, ինչպես նաև Հայաստանի Հանրապետության և Ռուսաստանի Դաշնության միջև զբոսաշրջային փոխայցելությունների հետ կապված ընթացակարգերի դյուրացմանը, մասնագիտացված փորձագետների և լրագրողների փոխադարձ այցելություններին, զբոսաշրջության ոլորտում ներդրումներ իրականացնող հայաստանյան և ռուսաստանյան զբոսաշրջային կազմակերպությունների միջև համագործակցության զարգացմանը և տարատեսակ տեղեկատվության փոխանակմանը։

· Պետական գույքի հաշվառման բազայում վերահաշվառվել է 7993 միավոր գույք, որից՝ պետական սեփականություն հանդիսացող 463 միավոր անշարժ գույք, պետական սեփականություն հանդիսացող 292 տրանսպորտային միջոց, պետական սեփականություն հանդիսացող 7013 միավոր մտավոր սեփականության օբյեկտ, կանոնադրական կապիտալում պետական բաժնեմաս ունեցող իրավաբանական անձանց գույքի կազմում ընդգրկված 225 միավոր անշարժ գույք: 
· Պետական գույքի օտարումից, մասնավորեցումից, վարձակալությունից ստացված դրամական միջոցները կազմել են 188,400.2 հազար դրամ, որից ՀՀ պետական բյուջե է փոխանցվել 144,436.4 հազար դրամ:
· ՀՀ կառավարության հավանությանն է արժանացել «Հայաստանի Հանրապետության կառավարության 2005 թվականի ապրիլի 28-ի N562-Ն որոշման մեջ փոփոխություն կատարելու մասին» ՀՀ կառավարության որոշումը, որով կանոնակարգվել է պետական գույքի էլեկտրոնային հաշվառման և գրանցամատյան վարելու կարգը: Արդյունքում հաշվառման փաստաթղթային համակարգից անցում կկատարվի էլեկտրոնային ինտեգրացված համակարգին։
· [bookmark: _GoBack]Նախապատրաստական աշխատանքներ են իրականացվել՝ գործարկելու աճուրդների կազմակերպման էլեկտրոնային հարթակը։

